
Sua Exceléncia Prezidente Xanana Gusmao 

Sua Exceléncia Primeiru Ministru Mari Alkatiri 

Sua Exceléncia Prezidente Parlamentu Francisco “Lu-Olo” Guterres 

Sua Exceléncia Prezidente Tribunal de Recurso Claudio Ximenes 

Sua Exceléncia Provedor Sebastião Ximenes 

Sr. Sukehiro Hasegawa, Reprezentante Espesial Sekretariu Jeral  

Membru Parlamentu Sira 

Honradus Ministru República Democrática de Timor-Leste Sira 

Distintu Delegadu Sira 

Membrus Imprensa Sira 

Diskusaun moris sira mak ita halo hamutuk ona durante loron rua ne’e 

hatudu imi-nia realizasaun sira no dezafiu sira mak Timor-Leste 

hasoru daudaun, no hau hakarak hola biban ne’e atu dala ida tan foo 

omenajen ba povu Timor. Imi nia parseiru dezenvolvimentu sira 

orgullozu atu servisu hamutuk ho Imi hodi tulun lori dame no 

prosperidade sira nia rezultadu sira ba umakain ida-ida Timor nian.  

Governu hatuur ona aliserse metin sira ba instituisaun governasaun 

diak sira, hanesan mos harii Fundu Petroliferu modernu ida no 

inaugurasaun Gabinete Provedor nebé foin lalais ne’e halo. Parseiru 

dezenvolvimentu sira hatudu apresiasaun ba realizasaun sira ne’e no 

foo fiar ba Governu atu halao rekomendasaun sira mak propoin 

tihaona iha relatóriu Inisiativa Alkatiri ba Reforsa Responsabilidade 

no Transparensia iha Timor-Leste. Buat sira ne’e apoia ona 

instituisaun sira mak forte liu, independente liu no inkluzivu liu ba 

administrasaun publika, fiskalizasaun, justisa, no jestaun eleisaun 

nasional sira mak efisiente, no meiu komunikasaun no sosieade sivil 

ida mak dinámiku no independente.  

Ami simu Governu nia planu sira atu hasae orsamentu operasaun nian 

ba Provedor no Servisus Difuzaun Públika, tanba instituisaun sira 

ne’e sei tulun halao papel sidadaun sira nian atu husu governasaun 

diak ida hosi ni-nia ulun-boot sira orasne’e no aban-bainrua. Ami 

haksolok wainhira hatene katak Provedor ni-nia hanoin atu halo 

estudu ida ba umakain sira, negósiu sira, no ofisial estadu nian sira 

konabá sira-nia hanoin ba korrupsaun, ho  esperansa atu buka hatene 

area sira mak presiza hadia.  

Wainhira hateke ba eleisaun tinan oin ba Prezidente no Parlamentu, 

maka importante atu hakerek lei eleitoral ida ho baze ba konsulta sira 

mak halo ona ho parte barak no atu reforsa independénsia instituisaun 

eleitoral sira hodi garante kredibilidade no lejitimidade nasaun nia 

eleisaun ba dala-uluk mak halao mesa-mesak. Parseiru 

dezenvolvimentu sira hakarak apoia imi iha esforsu ne’e. Hafoin  haré 

tiha ezemplu eleisaun suco tinan kotuk nian, ami hein katak imi-nia 

esforsu sira atu garante partisipasaun feto sira nian nudar kandidatu no 

mos nudar eleitor.  

Ita koalia tihaona konabá aumentu boot iha Timor-leste ni-nia reseita 

mina-rai mak mosu tanba folin mina-rai internasional aas no aumenta 

ona produsaun ba mina-rai no gas. Iha tempu hanesan, produsaun mak 

la’os mina-rai tuun tiha tanba prezensa funsionáriu internasional sira 

diminui ona, no populasausn aumenta makaas daudaun. Ne’e signifika 

katak kiak no dezempregu aumenta daudaun ona.  

Governu hatán didiak ona – nudar ita haré tihaona iha ni-nia estratéjia 

atu halakon kiak mak foin publika – ho énfaze forte ida ba efisiensia 

gastus publikus no foo rekursu barak liu ba servisus no infra-estrutura 

publiku vitál sira, liu-liu iha área rural sira. Parseiru dezenvolvimentu 

sira apoia abordajen/pendekatan ne’e, hodi hatudu nesesidade ba 

hadia nafatin ezekusaun orsamentu – no liu-liu aprovizionamentu – 

atu kanaliza rekursu sira ho efisiensia boot liu hodi hetan rezultadu 

sira mak tanjivel liu iha baze. Ami hein katak lei aprovizionamentu, 

ho ninia provizaun sira permite foo delegasaun barak liu ba ministériu 

operasional sira, nebé sei hakmaan naha-todan balun ba funsionariu 

aprovizionamentu sentral sira no tulun halais prosesu 

aprvovizionamentu. 

Ami suporta tomak komentariu sira mak halo ona durante ita-nia 

diskusaun molok intervalu ba kafe, nebe tau enfaze ba nesesidade 

vital ba targeta formasaun  atu reforsa kualifkasaun kompania no 

traballador Timor sira, atu nune sira bele hetan buat ruma hosi 

proposta aumentu iha gastus publikus. 

Partisipante sira mos koalia konabá nesesidade atu hola asaun vital 

sira atu estimula dezenvolvimentu sektor privadu no hamoris 

empregu, nune’e mos prosesu ida simples liu ba rejistu negosiu, 

regulamentu sira mak malorek liu, direitu ba propriedade mak seguru 

liu, no kustus kiik liu ba transporte no enerjia. Tanba Timor-Leste nia 

riku-soi rekursu mina-rai no gas, no ni-nia prudensia atu maneja 

didiak rekursu sira ne’e, maka parseiru dezenvolvimentu sira simu  

Governu nia desizaun atu konsidera simplifikasasun ba taxa sira nudar 

dalan ida atu promove dezenvolvimentu negósiu.  

Ami rekoñese katak ita labele harii sektor privadu vibrante ida iha 

kalan mesak ida, no ami haksolok wainhira hatene Governu ni-nia 

esforsu sira atu foo tulun ho alvu ba emakiak sira iha nasaun laran 

tomak liu hosi verba dezenvolvimentu lokal sira, bolsa de estudus ba 

estudante sira, programa fo-han alunus iha eskola sira, no ajuda de 

bloku ba eskola sira atu troka sistema konstribuisaun voluntariu nebé 

foin halakon tinan kotuk. Ami apresia inisiativa sira ne’e no oferese 

ami nia tulun atu monitor ho kuidadu rezultadu sira atu nune’e imi ble 

transfere lalais lisaun diak liu sira ba palku nasional ida. Ami hein atu 

tulun dezeña programa sira atu halo labarik feto-oan estuda kleur liu 

tan, hodi foo biban ida ba futuru nabilan liu. 

Iha ita-nia sesaun ikus hamutuk, ami foka ami-nia atensaun ba avansu 

sira mak imi halo ona iha dezenvolvimentu no implementasaun 

abordajen estratéjia ida atu reforsa kapasitasaun no matenek sira, 

sistema no prosesu sira, no atitude no komportamentu sira iha 

administrasaun públika. Ami rona ona konabá imi-nia planu sira atu 

halo Planu Asaun Dezenvolvimentu Kapasidade sira ba ministeriu 

ida-ida, iha lideransa Unidade Koordenasaun Dezenvolvimentu 

Kapasidade, ka CDCU.   

Parseiru dezenvolvimentu sira hatete ona atu fo nafatin sira-nia apoiu  

ba kapasitasaun sustentavel no fo louvor ba esforsu koordenadu sira 

mak lansa ona iha jestaun finansas publikas no justisa. Partisipante 

sira mos nota importansia kapasitasan atu apoia preparasaun no 

implementasaun eleisaun sira tinan oin mai.  

Sr. Primeiru Ministru, imi nia realizasun sira impresionante tebes, no 

dezafiu atu halakon kiak no hamoris empregu mos boot hanesan. 

Banku Mundial, no imi nia parseiru dezenvolvimentu hotu-hotu, 

hatudu dedikasaun atu suporta Governu no povu Timor-Leste, iha 

hakaas’an ba mundu ida mak livre hosi kiak. 

Hau hakarak hatoo ba Ita, Sr. Primeiru Ministru, ami-nia 

kumprimentus ho laran tomak ba servisu makaas mak funsionariu sira 

iha Governu laran halo ona ba organiza preparativu sira sorumutu 

ne’e nian no hatudu ona mai ami ospitalidade furak tebe-tebes nebé 

ami hotu depende ba.  Hosik hau hatoo ‘obrigadu’ espesial ida ba 

durbasa sira nebé foo ona apoiu diak tebe-tebes iha loron hirak liu ba 

nia laran. 

Prezidente Gusmao, Primeiru Ministru Alkatiri, Distintus Membrus 

Parlamentu no Governu – 

Foo lisensa mai atu taka hodi kumprimenta imi ba dezempeñu diak 

durante tinan uluk no hodi promete ami nia apoiu nafatin enkuantu 

Imi servisu halo hasoru dezafiu sira mak atu mai. Obrigadu. 


